Sedmični izvještaj polena za područje Zeničko-dobojskog kantona

Podaci sa mjernih stanica za polen Tešanj, Zenica i Visoko
Za period: ponedjeljak, 18. maj 2026. godine - nedjelja, 24. maj 2026. godine

I u ovoj sedmici dominira polen četinara i trava.

Polen četinara i trava bili su dominantni u polenskom spektru na svim mjernim stanicama čineći zajedno između 70 % (Zenica) i 84 % (Visoko) od ukupne količine svih polena u toku izvještajne sedmice. Tokom cijele sedmice evidentirane su visoke koncentracije polena u zraku ovih biljnih vrsta. Osobe alergične na polen trava posebno su bile izložene.
Maj i dolazeći juni su mjeseci kada se završava cvatnja drvenastih formi, ostaje da ispratimo cvatnju četinara i lipe, a u periodu pred nama bit će sve više polena trava i korovskih zeljastih biljaka.
Sasvim očekivano, na području Tešnja i okoline trave su puno ranije ušle u cvatnju u odnosu na ostali prostor kantona zbog čega su i koncentracije polena trava bile iznimno visoke i dosezale su tokom cijele sedmice visoke koncentracije. Najveća koncentracija polena trava zabilježena je 23. maja od 117 pz/m3 vazduha. Blago je porasla i koncentracija polena četinara i to je vrhunac cvatnje četinara na području Tešnja nakon čega će u nraednom periodu postepeno opadati. Blago raste prisustvo polena koprive.
Polenski spektar na području Tešnja obogatile su i polenske čestice oraha, mirisnog jasena (F. ornus), duda, kiselice, čempresa, bukve u niskim koncentracijama te u tragovima polen platana, bokvice, vrbe, johe, javora i vrbe. 

I ovaj puta nešto povoljnija situacija za osobe koje pate od polenskih alergija je na području koje pokriva mjerna stanica za polen u Zenici. Ipak i na ovom području dominantan je bio polen trava koji se kretao od umjerenih do blago visokih koncentracija, te isto tako i kada je u pitanju bezopasni polen četinara.
S obzirom da su zenički gradski parkovi bogati stablima platana, zbog čega je i polen platana još prisutan u rasponu od niskih do blago umjerenih koncentracija. U niskim koncentracijama prisutan je i polen breze, hrasta, bukve, duda, cvjetajućeg jasena, čempresa, kiselica i bokvice, te u tragovima polen javora, divljeg kestena, graba i vrbe. 
Polen četinara ponovno je bio dominantan u broju polenskih čestica na području Visokog, najviše zbog velikog broja stabala zasađenih na prostoru Gradskog groblja i starog muslimanskog greblja koja se nalaze u neposrednoj blizini stacionirane polenske mjerne stanice. Maksimalna dnevna koncentracija polena četinara zabilježena je 19. maja od 245 pz/m3 vazduha.
Na području Visokog trave postepeno preuzimaju primat kao glavni onečišćivaći ambijetalnog zraka.
Polen trava tokom cijele sedmice evidentiran je u visokim koncentracijama.

Zaključak

Sezona polena trava napreduje. Prvi sezonski vrhunci u količini polena već su dosegnuti, a daljnji vrhunci mogli bi uslijediti u nadolazećim danima, ali samo u kombinaciji sa suhim vremenom tokom cijelog dana. Visoki nivoi polena trava mogu se očekivati za sunčanih i suhih dana. Osobe alergične na polen trava svakako bi trebale izbjegavati nepokošene livade, jer koncentracije polena tamo mogu biti daleko veće nego na našim mjernim stanicama za praćenje polena. 
Četinari (bor, jela i smrča) su uglavnom proizvele svoj ovogodišnji polen i uglavnom iscrpili svoje zalihe. Ono što ostane polena četinara vezan je za planinska područja, gdje se još uvijek mogu očekivati umjerene i visoke koncentracije. Izvan tih područja, količina polena četinara će se smanjivati i uglavnom zadržati na nivou niskih do blago umjerenih koncentracija.
Kiselice i bokvica cvjetaju i uzrokuju za sada niske koncentracije polena, pri čemu kiselica ostaje ujednačena, a polen bokvice pokazuje blagi trend porasta. 
Polen koprive pokazuje blagi porast u usporedbi s prošlom sedmicom. 
[bookmark: _GoBack]Ubrzo se očekuje cvjetanje sitnolisne lipe i pitomog kestena čime se završava period polinacije drvenastih formi za ovu sezonu mjerenja polena, a primat pruzimaju trave i zeljaste korovske biljke među kojima pelin i ambrozija kao najznačajnije biljne vrste sa visokim alergenim potencijalom.

